REZIME RADA
Od pojave Interneta i prvih Web aplikacija pa do danas, Web aplikacije su konstantno evoluirale. U zadnjih nekoliko godina, pojavile su se Web aplikacije koje imaju izgled i korisničko iskustvo desktop aplikacija sa interaktivnim, fleksibilnim i vizuelno atraktivnim korisničkim interfejsom nespojivim sa tradicionalnim Web aplikacijama. Ovakve Web aplikacije se često označavaju terminom bogate Internet aplikacije (Rich Internet Applications - RIA). Razvoj ovakvih aplikacija je težak zbog činjenice da programer mora poznavati više različitih tehnologija koje se koriste pri razvoju RIA. Da bi se pojednostavio proces razvoja RIA, razvijen je izvjestan broj platformi i biblioteka, uglavnom za Java programski jezik.

Osim toga, u zadnje vrijeme je, osim za RIA, prisutno i povećanje interesa za korištenje drugih usluga u Web domeni, što je posebno izraženo za glasovnu i video komunikaciju. Za razvoj ovakvih aplikacija, predloženo je nekoliko modela od kojih je najpopularniji model SIP servleta. 

Iako je Java kao platforma robusna, brza i pouzdana, Java programski jezik ima određenih nedostataka. Java jezik zahtijeva statičko tipiziranje, deklaraciju i kompajliranje, što ga čini nezgodnim za upotrebu u kratkim i brzim ciklusima prisutnim u modernim tehnikama razvoja softvera. Ovo je glavni razlog zašto u zadnje vrijeme programeri počinju da prelaze na dinamičke programske jezike, kao što su Ruby i Python.

Glavni fokus ove doktorske disertacije je postavljen na analizu mogućnosti kombinovanja Ruby dinamičkog programskog jezika sa isprobanim i testiranim Java platformama za razvoj bogatih Internet aplikacija i SIP Servleta, te pisanje multimedijalnih Web aplikacija korištenjem samo Ruby programskog jezika sa ciljem postizanja veće produktivnosti. Da bi se pojednostavio proces razvoja SIP aplikacija, istražena je podrška Ruby programskog jezika za tehnike metaprogramiranja i razvoj specijaliziranih jezika (Domain Specific Language - DSL).

U disertaciji je predstavljena infrastruktura koja omogućava kombinovanje Java platformi i biblioteka sa Ruby aplikacijama. Korištenjem ove infrastrukture moguće je razvijati konvergirane Web i SIP aplikacije korištenjem samo Ruby programskog jezika. Osim toga, predstavljen je specijalizirani jezik nazvan SimpleFSM, koji je razvijen za podršku razvoju SIP aplikacija. Da bi se omogućio razvoj RIA aplikacija u Rubyju, predložena je adaptacija i integracija Vaadin Java platforme. Na kraju je detaljno predstavljen i objašnjen postupak za izgradnju demo Ruby RIA aplikacije sa SIP multimedijalnim mogućnostima. Rezultati testova performansi, koji su takođe predstavljeni u disertaciji, pokazuju da aplikacije razvijene korištenjem predstavljenih tehnika imaju zadovoljavajuće performanse i da mogu biti upotrebljive u praksi.

